
له‌ 15 و 16ی مانگی دووی ئه‌مساڵ، کۆنفرانسێک له‌ ژێر ناوی »با 
به‌یه‌که‌وه‌‌ به‌دوای ئاشتی ئاینده‌دا بگه‌ڕێین« له‌ هه‌ولێردا به‌ڕێوه‌چوو. 
هه‌رێمی  و  تورکیا  دامه‌زراوه‌ی  سێ  لایه‌ن  له‌  کۆنفرانسه‌‌  ئه‌م 
کوردستان )پلاتفۆرمی ئابانت ـ تورکیا، زانکۆی سه‌لاحه‌دین و ده‌زگای 
توێژینه‌وه‌ و بڵاوکردنه‌وه‌ی موکریانی( سازدرابوو. ئه‌وه‌ یه‌که‌مین 
جاره‌ که ژماره‌یه‌کی به‌رچاو له‌ ڕۆشنبیران، لێکۆڵه‌ران، پسپۆران، 
که‌شوهه‌وایه‌کی  له‌  تورکیا،  و  کوردستان  هه‌رێمی  ڕۆژنامه‌وانانی 
هێمنانه‌ و به ‌زمانی‌ دیالۆگ، پێکه‌وه‌ باس له‌ کۆمه‌ڵێک پرس، کێشه‌، 
نیگه‌رانی و داهاتووی هه‌ردوو لا بکه‌ن. ئه‌م کۆنفرانسه‌ تا ڕاده‌یه‌ک 
توانی ترس و دڵه‌ڕاوکێ بڕه‌وێنێته‌وه‌ و ئه‌م ده‌رفه‌ته‌ مه‌ده‌نییه‌ بۆ 
که  کایه‌وه‌،  بێنێته‌  تورکیا  و  کوردستان  هه‌رێمی  ڕووناکبیرانی 
بوێرانه‌ باس له‌و پرس و کێشانه‌ بکه‌ن، که تا دوێنێ مه‌ودایه‌کی 
ئاوا نه‌ڕه‌خسابوو. له‌م دیداره‌ گرینگه‌دا، گه‌رچی باس له‌ ڕابردووش 
ده‌کرا، به‌ڵام بیر له‌و کۆسپ و ته‌گه‌رانه‌، هه‌روه‌ها لێدوان سه‌باره‌ت به 
داهاتووی پرس و په‌یوه‌ندییه‌کان کرا، که بۆ پێکه‌وه‌ ژیانی ئاشتییانه‌، 
دۆزینه‌وه‌ و به‌هێزکردنی خاڵه‌ هاوبه‌شه‌کانی هه‌رتک لا، چی بکرێت. 
کۆنفرانسی هه‌ولێر ئه‌و ده‌رفه‌ته‌ی بۆ پسپۆران و شاره‌زایانی هه‌رێمی 
کوردستان و تورکیا پێکهێنا، تا یه‌کتر بناسن و به‌گوێره‌ی تێڕوانینی 

خۆیان، باس له‌ کێشه، گرفت و پرسه‌کان بکه‌ن. 
یه‌که‌مین ڕۆژی کۆنفرانسه‌که‌، که دانێکی بۆ کردنه‌وه‌ و خوێندنه‌وه‌ی 

 400 به‌  نزیک  به‌شداریی  به‌  کرابوو،  ته‌رخان  په‌یامه‌کان 
نه‌وزاد  بۆنه‌یه‌دا،   له‌م  به‌ڕێوه‌چوو.  لا‌  هه‌ردوو  له‌  که‌س 
هادی پارێزگاری هه‌ولێر و وه‌کو خانه‌خوێش، له کردنه‌وه‌ی 
بۆ  خواستن  ئاوات  و  هیوا  سه‌ره‌ڕای  کۆنفرانسه‌که‌دا، 
دراوسێدا،  دوو  نێوان  له  برایه‌تی  گیانی  قووڵکردنه‌وه‌ی 
په‌رله‌مانتاران،  دڵسۆزانه‌ی  هه‌ڵوێسته‌  »ئه‌م  گوتی: 
له‌ هه‌ر دوولا،  نووسه‌ران و ڕۆشنبیرانی کورد و تورک 
پێکه‌وه‌  بۆ  و  نه‌وه‌کانمان  داهاتووی  بۆ  به‌په‌رۆشبوونیانه‌ 
ژیانی برایانه‌ و دۆستانه‌یه‌، هه‌روه‌ها هه‌ڵوێستگرتنه‌ له‌هه‌مبه‌ر 
جوداکاریی، یه‌کتر نه‌ویستیی، دژایه‌تیکردنی یه‌کتر و زمانی 

توندوتیژییه‌.«
نه‌وزاد هادی سه‌باره‌ت به ئه‌زموونی ڕابردووش باسی له‌وه‌ 
کرد: »ئه‌وه‌ی که له‌ ڕابردوودا فێری بووین ئه‌وه‌یه‌، که‌ زمانی 
توندوتیژی، گولله‌، خوێن، دوژمنایه‌تی و په‌لاماری سه‌ربازی، 
ته‌نیا مه‌ینه‌ت، نائارامی و پشێوییه‌ و ئاکامێکی تری نییه‌. با 
ده‌رس له هه‌ڵه‌کان وه‌ربگرین و نه‌وه‌کانی داهاتوومان بزانن، 
که برا و هاوسۆزی یه‌کترین و دوژمن و ناحه‌زی یه‌کتری 

نین. با ئه‌وان دڵیان به‌ داهاتوو خۆش بێ.«
پارێزگاری هه‌ولێر له‌ به‌شێکی تری قسه‌کانیدا به‌ئاماژه‌ به 
عێراق و بارودۆخی نوێ گوتی: »ئه‌زموونی عێراقی تازه‌ 
و دوای ڕووخانی ڕژێمی دیکتاتۆری به‌عس و هاتنه‌کایه‌ی 
ڕۆژگاری تێکه‌ڵبوون به ژیانی دیموکراسی، به‌شداریی کورد، 
عه‌ره‌ب و نه‌ته‌وه‌کانی تر له داڕشتنه‌وه‌ی حوکمڕانی له عێراق 
و  گه‌ل  گه‌وره‌ی  ده‌سکه‌وتێکی  ده‌ستوور،  بنه‌مای  له‌سه‌ر 

کۆنفرانسی هه‌ولێر؛ 
کردنه‌وه‌ی ده‌رگایه‌ک به‌ره‌و لێک 

تێگه‌ییشتن

ئه‌م ژماره‌یه‌ تایبه‌ت به کۆنفرانسی هه‌ولێره‌  

12
ه ‌
مار

ژ

ییه
رز
وه‌
ی 
رێک
ۆڤا
گ

قه‌ره‌نی قادری



5

حکوومه‌تی کوردستانه‌ و دڵسۆزانه‌ کار له‌سه‌ر جێگیربوونی 
ئه‌م ڕاستییه‌دا ده‌کات.«

نه‌وزاد هادی پارێزگاری هه‌ولێر به‌ جه‌ختکردنه‌وه‌ له‌سه‌ر 
ئه‌م ڕاستییه‌، هه‌روه‌ها به‌ ئاماژه‌کردن به هاوکێشه‌بوونی 
حکوومه‌تی هه‌رێمی کوردستان بۆ چاره‌سه‌کردنی به‌شێک له‌ 
کێشه‌کان ڕایگه‌یاند: »هه‌رێمی کوردستان‌ پردی په‌ڕینه‌وه‌ی 
عێراق و تورکیایه‌ و ده‌روازه‌ی یه‌که‌م هه‌نگاوی دۆستایه‌تی 
پرده‌  ئه‌و  چه‌ند  پێده‌کات.  ده‌ست  لێره‌وه‌  لاش،  هه‌ردوو 
تۆکمه‌، قایم و بنه‌مای پته‌و بێت، ئه‌وه‌نده‌ بۆ به‌رژه‌وه‌ندیی 
هه‌ردوو لامان به‌سوود ده‌بێت. ئه‌وه‌ش ڕاسته‌ که‌ بۆ گفتوگۆ 
و دیالۆگی هاوبه‌ش، خه‌ڵکمان له‌ نێواندا بێت، به‌ڵام بۆچی 
بنیاتنانی داهاتوو،  له‌ کێشه‌کان و  بۆ خۆمان، ڕاسته‌وخۆ 

هه‌روه‌ها به‌رژه‌وه‌ندییه‌کانمان نه‌دوێین.«
هه‌ر له‌م بۆنه‌یه‌دا، فه‌له‌که‌دین کاکه‌یی وه‌زیری ڕۆشنبیریی 
هه‌رێمی کوردستان، به ئاماژه‌ به‌ پێکه‌وه‌ ژیانی ئاشتییانه‌ 
گوتی: »به‌ڵێ تورکیا نه‌ به‌س په‌نجه‌ره‌یه‌ بۆ ئێمه‌ به‌ڕووی 
دنیادا، به‌ڵکو ده‌رگایه‌کی گه‌وره‌شه‌. دڵنیا و ئومێده‌وارین ئه‌و 
ده‌رگایه‌ هه‌میشه‌ کراوه‌ بێت، هه‌ر بۆیه‌ش ده‌بێت هه‌موو 
لایه‌ک، هه‌موو گه‌ڵانی کوردستان و تورکیا پێکه‌وه‌ هه‌وڵبده‌ن 
که‌ به‌ ئاشتی و دۆستایه‌تی بژین. خۆشحاڵین که‌ ئێستا لێره‌دا 
کۆده‌بینه‌وه‌ و دیواری چه‌ندین ساڵه‌ی لێک پچڕان ده‌ڕمێنین 
و بناغه‌ی په‌یوه‌ندییه‌کی دۆستانه‌ی گه‌ش له‌ نێوان میلله‌تانی 

تورک و کورد داده‌ڕ‌ێژین.« 
له‌باره‌ی ڕۆڵی  هه‌رێمی کوردستان،  وه‌زیری ڕۆشنبیریی 
له‌  »ئێمه‌  ڕایگه‌یاند:  پێکه‌وه‌کارکردن  و  گه‌شه‌سه‌ندن 
هه‌رێمی کوردستان، داخوازی پێکه‌وه‌ ژیانی ئاشتیانه‌ له‌گه‌ڵ 
ده‌که‌ین،  ناوچه‌که‌دا  حکوومه‌ته‌کانی  و  میلله‌تان  و  یه‌کتر 
بۆ  هیوادارین  دایه‌.  لامان  هه‌ردوو  به‌رژه‌وه‌ندی  له‌  که‌ 

کۆمه‌ڵایه‌تی،  ئابووری،  پێشکه‌وتنی  گه‌شه‌سه‌ندن،  ئاوه‌دانکردنه‌وه‌، 
کولتووری و شارستانییه‌ت له‌ وڵاته‌کانماندا، پشت و په‌نای یه‌کتر 
بین. ئێمه‌ ده‌توانین ژیانێکی نوێ دابمه‌زرێنین. ده‌توانین ڕابردووی تاڵ 
و ناخۆش به‌جێ بهێڵین. ده‌توانین ئومێد به‌ داهاتوویه‌کی جوانتر و 

ڕووناکتر ببه‌ستین، هه‌روه‌ها وزه‌ و تواناکانمان یه‌ک بخه‌ین.«
فه‌له‌که‌دین کاکه‌یی به‌ ئاماژه‌ به به‌شداریی ڕۆشنبیران و مامۆستایانی 
زانکۆ له‌ هه‌ر دوو لا‌، ئه‌وه‌ی ده‌ربڕی: »ئاماده‌بوونی مامۆستایانی 
زانکۆکانی تورکیا له‌گه‌ڵ خۆشک و برایانیان له‌ هه‌رێمی کوردستانی 
عێراق، هیوایه‌کی گه‌وره‌ ده‌به‌خشێت، که باشترین و کورتترین ڕێگای 
چه‌سپاندنی دۆستایه‌تی و هاوکاریی نیوانمان، هه‌مان ڕێگای کولتوور، 

زانست و هونه‌ره‌.«
وه‌زیری ڕۆشنبیری له‌ کردنه‌وه‌ی کۆنفرانسه‌که‌دا سه‌باره‌ت به‌ ڕۆڵی 
دیالۆگ و فره‌لایه‌نی، ئاماژه‌ی به‌وه‌ دا: »ئێمه‌ دڵنیاین که هه‌ر دیالۆگێکی 
دۆستانه‌ به‌ ئه‌نجامێکی باش ده‌گات، به‌تایبه‌ت ئه‌گه‌ر دیالۆگ له‌ نێوان 
زانایان و ڕۆشنبیرانی وه‌کو ئێوه‌ی به‌ڕێزدا بێت. ئێستا سه‌رده‌می 
یه‌کتر قبووڵکردن، فره‌لایه‌نی و فره‌ڕۆشنبیرییه‌، هه‌ر بۆیه‌ دیالۆگی 
ئه‌م کۆبوونه‌وه‌یه‌، جێگه‌ی بایه‌خی میلله‌ته‌که‌مانه‌. ئێمه‌ له‌ هه‌رێـمی 
کوردستاندا، سیسته‌می فره‌لایه‌نه‌ و فره‌ڕۆشنبیریمان قبووڵکردووه‌ 
و چه‌سپاندوومانه‌. به‌پێی یاسا، مافی کولتووری، هونه‌ری، خوێندن و 
په‌روه‌رده‌ی گه‌لی تورکمان، ئاشووری، کلدانی، سریانی و ئه‌رمه‌نی 

دابینکراوه‌.«
وه‌زیری ڕۆشنبیری به‌ ئاماژه‌ به‌کردنه‌وه‌ی ته‌له‌فزیۆنی کوردی له‌ 
تورکیا و خوێندنی زمانی کوردی له‌ زانکۆکانی ئیستامبوڵدا گوتی: 
»ئێمه‌ زۆر خۆشحاڵین که‌ له‌ تورکیادا پێشکه‌وتنێکی وه‌ها ده‌بینین، 
که ده‌وڵه‌تی تورکیا که‌ناڵێکی ته‌له‌فزیۆنی ئاسمانیی به‌ زمانی کوردی 
بووه‌،  ئازادتر  کوردی  زمانی  باش  تاڕاده‌یه‌کی  و  دامه‌زراندووه‌ 
هه‌روه‌ها له‌ زانکۆکانی ئیستامبووڵ و ئانکارا‌دا، خه‌ریکن وانه‌گوتنه‌وه‌ 

ده‌که‌نه‌وه‌.«

نه‌وزاد هادی پارێزگاری 
هه‌ولێر

ییه
رز
وه‌
ی 
رێک
ۆڤا
گ

12
ه ‌
مار

ژ ئه‌م ژماره‌یه‌ تایبه‌ت به کۆنفرانسی هه‌ولێره‌  

 ئاسۆ که‌ریم
 به‌ڕێوه‌به‌ری گشتیی
ده‌زگای موکریانی

 فه‌له‌که‌دین کاکه‌یی
 وه‌زیری ڕۆشنبیریی
هه‌رێمی کوردستان

 د. محه‌مه‌د سه‌دیق
 سه‌رۆکی زانکۆی

سه‌لاحه‌دین

فه‌له‌که‌دین کاکه‌یی وه‌زیری ڕۆشنبیریی هه‌رێمی کوردستان له‌ کۆتایی 
قسه‌کانیدا، به‌ئاماژه‌ به‌ پێکه‌وه‌ ژیان و لێبورده‌یی، به‌ به‌شداربووانی 
کۆنفرانسه‌ که‌ له‌ تورکیاوه‌ هاتبوون، گوتی: »ئێوه‌ په‌یامی لێبورده‌یی، 
ئاره‌زووی  به‌دڵ  پڕ  ئێمه‌  هێناوه‌،  دۆستایه‌تیتان  و  خۆشه‌ویستی 
ده‌که‌ین.  دراوسێمان  تورکیای  خه‌ڵکی  پێشكه‌وتنی  و  سه‌رفرازی 
ئێمه‌ هه‌موومان له‌ ڕۆژهه‌ڵاتی ناوه‌ڕاستدا پێکه‌وه‌ گرێدراوین و له‌ 
که‌شتییه‌کداین و پێشکه‌وتنی هه‌ر لایه‌کمان، پێشکه‌وتنی هه‌موومانه‌. 
ئاشتی له‌ هه‌ر وڵاتێکدا، ئاشتییه‌ بۆ هه‌موومان. ئێمه‌ ده‌بێ ئه‌و ئاشتییه‌ 
بپارێزین. ئێمه‌ به‌ هه‌موو توانایه‌کمانه‌وه‌، لایه‌نگری له‌ ئاشتی و ئارامی 

له‌ سه‌رانسه‌ری ناوچه‌که‌دا ده‌که‌ین.«
زانکۆیه‌  ئه‌م  سه‌رۆکی  لایه‌ن  له‌  سه‌لاحه‌دینیش  زانکۆی  په‌یامی 
خوێندرایه‌وه‌. دکتۆر محه‌مه‌د سه‌دیق سه‌رۆکی زانکۆی سه‌لاحه‌دین، 
به‌ئاماژه‌ به به‌یه‌که‌وه‌ ژیان و هاوکاری، هه‌روه‌ها ڕۆڵی ئه‌م چه‌مکانه‌ 
له‌ کۆمه‌ڵگه‌ و ده‌وری زانکۆ له‌ بره‌وپێدانیاندا گوتی: »له‌گه‌لێک وڵاتاندا، 
زانکۆکان و ڕێکخراوه‌کانی کۆمه‌ڵگه‌ی مه‌ده‌نی، به‌مه‌به‌ستی جیاجیا 
کۆنفرانسی ئه‌کادێمی بۆ ئه‌م چه‌مکانه‌ ساز ده‌که‌ن. دیاره‌ زانکۆش 
و  ڕۆشنبیری  زانست،  شارستانی،  مه‌ڵبه‌ندی  به‌  وڵاتێکدا  هه‌ر  له‌ 
پراکتیزه‌کردنی ده‌ناسرێت، له‌به‌ر ئه‌وه‌ به‌ سه‌نته‌ری ئه‌م چه‌مکانه‌ و به‌ 
شوێنێکی شیاو له‌قه‌ڵه‌م ده‌درێن، بۆیه‌ هه‌نگاوه‌کان له‌وێوه‌ سه‌رچاوه‌ 
ده‌گرن. گۆرانکاری و پێشكه‌وتن له‌ هه‌ر کۆمه‌ڵگه‌یه‌کدا، به‌ر له‌ هه‌ر 

شتێک، له‌ ڕێی زانکۆوه‌ ئاڕاسته‌ وه‌رده‌گرن.«
سه‌رۆکی زانکۆی سه‌لاحه‌دین، هه‌ر له‌م سۆنگه‌یه‌وه‌ سه‌باره‌ت به‌ 
ئه‌رکی زانکۆی سه‌لاحه‌دین ئه‌وه‌شی ڕاگه‌یاند: »زانکۆ سێ ڕۆڵی 
گرینگی له ئه‌ستۆدایه‌ و ده‌بێ به‌ باشترین شێوه‌ ئه‌رکه‌کانی به‌ڕێوه‌ 
به‌رێت. ئه‌م ئه‌رکانه‌ بریتین له‌ وانه‌ گوتنه‌وه‌، ئه‌نجامدانی توێژینه‌وه‌ 
و خزمه‌ت گه‌یاندن به کۆمه‌ڵگه‌. زانکۆکه‌مان جگه‌ له‌ وانه‌ گوتنه‌وه‌، 
به‌ توێژینه‌وه‌ی‌ ئه‌کادیمی له‌سه‌رجه‌م بواره‌ زانستییه‌کاندا، هه‌میشه‌ 
ئاماده‌یه‌ بۆ هاوکاریکردن بۆ ئه‌وانه‌ی، که‌ پرۆژه‌ی جۆراوجۆریان 
بۆ خزمه‌تکردنی کۆمه‌ڵگه‌ی کوردستان هه‌یه‌. ئه‌مڕۆش پلاتفۆرمی 
ئابانت، زانکۆی سه‌لاحه‌دین و ده‌زگای موکریانی، به‌خشیشێکی تر 
به کۆمه‌ڵگه‌ی کوردستان ده‌که‌ن. ئێمه‌‌ دڵنیاین که‌ ده‌بێته‌ی مایه‌ی 
نێوان  له  په‌یوه‌ندییه‌کان  پردی  ئه‌وه‌ی  بۆ  تواناکان،  به‌هێزبوونی 

زانکۆکانی کوردستان و تورکیا له‌ لایه‌ک و داموده‌زگاکانی 
حکوومه‌تی هه‌رێمی کوردستان به‌مه‌به‌ستی توندوتۆڵکردنی 
په‌یوه‌ندییه‌کان، بۆ دابینکردنی به‌رژه‌وه‌ندییه هاوبه‌شه‌کان، 

پته‌وتر بێت.«
له‌ به‌شێکی تری په‌یامه‌که‌یدا، ته‌ما و  د. محه‌مه‌د سه‌دیق 
داواکاریی زانکۆی سه‌لاحه‌دینی دایه‌ به‌رباس و ڕایگه‌یاند: 
په‌یوه‌ندیی  ده‌مانه‌وێ  سه‌لاحه‌دین،  زانکۆی  وه‌ک  »ئێمه‌ 
توندوتۆڵمان له‌گه‌ڵ زانکۆکانی تورکیادا زیاتر بکرێت و سوود 
له‌ ئه‌زموونی زانکۆکانی تورکیا وه‌ربگرین، چونکه‌ تورکیا 
وڵاتێکی گرینگی ناوچه‌که‌یه‌ و ئێمه‌ پێمانوایه‌، که‌ ده‌توانرێت 
به‌ ئاسانی په‌یوه‌ندیی زانستی و ئه‌کادیمیان له‌گه‌ڵدا گرێ 
بده‌ین. ئێمه‌ توانیمان به‌شی تورکی له‌ زانکۆی سه‌لاحه‌دیندا 
لامان  هه‌ردوو  بایه‌خی  جێگه‌ی  هیوادارین  که‌  بکه‌ینه‌وه‌، 

بێت.«
زانای  ئوزمه‌،  سالیبا  کۆنفرانسه‌که‌دا،  کردنه‌وه‌ی  له‌  هه‌ر 
ئایینیی سریانی، به‌گرینگیدان به‌ پێکه‌وه‌ ژیان و هه‌وڵدان 
دوو  ئه‌م  پێکهاته‌کانی  نێوان  له‌  ئاشتی  به‌  گه‌ییشتن  بۆ 
کۆمه‌ڵگه‌یه‌دا‌، )تورکیا و هه‌رێمی کوردستان( به‌م شێوه‌یه‌ 
ئێمه‌  کۆبوونه‌وه‌یه‌،  به‌و  خۆشحاڵم  »من  ئاخه‌ڤتن:  هاته‌ 
هه‌موومان به‌دوای ئاشتیدا ده‌گه‌ڕێین، ئه‌و کۆڕوکۆبوونه‌وه‌ 
دۆستانه‌یه‌ی که‌ له‌ ناوماندا ڕێکده‌خرێن، بۆ ئه‌و ئاشتییه‌یه‌ که‌ 
ده‌مانه‌وێت به‌ده‌ستی بێنین. من وای بۆ ده‌چم، به‌هه‌ماهه‌نگیی 
له‌گه‌ڵ تورکیادا، ده‌توانین ئه‌و ئاشتییه‌ به‌ده‌ست بێنین. به‌ 
هاوکاریی پلاتفۆرمی ئابانت، به‌ کورد، تورک، سریانی و 
هه‌موو پێکهاته‌کان، ده‌توانین ‌ئاشتی مسۆگه‌ر بکه‌ین.« سالیبا 
ئوزمه‌ به‌ ئاماژه‌ به چه‌ند چه‌شنی و چه‌ند ڕه‌نگی له‌ بواری 
دینی و ناسنامه‌ییدا‌، گوتی: »مرۆڤه‌کان هه‌ر چییه‌ک بن، سه‌ر 
به‌ هه‌ر دینێک بن، با پێکه‌وه‌ جیهانێک دابمه‌زرێنین و له‌ناویدا 

بژین.«
هه‌ر له‌ کردنه‌وه‌ی کۆنفرانسه‌که‌دا، ئاسۆ که‌ریم به‌ڕێوه‌به‌ری 
گشتیی ده‌زگای توێژینه‌وه‌ و بڵاوکردنه‌وه‌ی موکریانی، له‌ 

ئه‌م ژماره‌یه‌ تایبه‌ت به کۆنفرانسی هه‌ولێره‌  

ده‌زگای  وه‌کو  ئێمه‌  »ئه‌رکی  دا‌:  به‌وه‌  ئاماژه‌ی  سه‌ره‌تادا 
توێژینه‌وه‌ و بڵاوکردنه‌وه‌ی موکریانی و زانکۆی سه‌لاحه‌دین 
ئه‌وه‌ بوو، که پێکه‌وه‌ له‌گه‌ڵ برایانمان له‌ )پلاتفۆرمی ئابانت( 
بۆ  ئاماده‌سازیی  و  دی  بهێنینه‌  له‌مێژینه‌یه‌  ئامانجه‌  ئه‌و 
ئه‌و دیداره‌ به‌ ناوه‌ڕۆک گرنگه‌ بکه‌ین. خۆشحاڵین که‌ ئه‌و 
شانازییه‌مان پێ بڕا و لایه‌نێکین له‌ کۆکردنه‌وه‌ی ڕاسته‌وخۆی 
هه‌ڵبژارده‌یه‌ک له‌ ڕووناکبیرانی تورکیا و کوردستانی عێراق، 
که به‌یه‌که‌وه‌ له‌سه‌ر مێزی گفتوگۆ، ئازادانه‌ و دۆستانه‌ له‌سه‌ر 
بنه‌مای وه‌ک یه‌کبوون و ڕێز له‌ یه‌کتر و یه‌کتر قبووڵکردن، 

دیالۆگ له‌گه‌ڵ یه‌کتردا بکه‌ن.«
و  چه‌شن  به  سه‌باره‌ت  موکریانی  ده‌زگای  به‌ڕێوه‌به‌ری 
ئامانجی ئه‌م کۆنفرانسه‌ گوتی: »ئه‌وه‌ی ئه‌مڕۆ له‌ هه‌ولێر، 
هه‌نگاوێکی  داڕێژراوه‌،  بۆ  به‌رنامه‌  و  به‌رفره‌  دیالۆگێکی 
چه‌شنییه‌ له‌ نێوان هه‌ردوو کۆمه‌ڵگه‌ی تورکیا و هه‌رێمی 
کوردستان‌، چونکه‌ هه‌ڵبژارده‌یه‌کی به‌رچاو له‌ هه‌ر دوولا، له 

خاوه‌نڕایان، بۆ یه‌که‌مین جار ئاوا کۆ ده‌بنه‌وه‌.« 
ئاسۆ که‌ریم به‌ڕێوه‌به‌ری گشتیی ده‌زگای موکریانی سه‌باره‌ت 
ئه‌م کۆنفرانسه‌ ڕایگه‌یاند: »ئامانج و  ئامانجی گشتیی  به 
بچووککردنه‌وه‌ی  و  به‌یه‌ک  ئاشنابوون  زێتر  مه‌به‌ستیش 
به‌رفره‌کردنی  هه‌روه‌ها  نه‌بوون،  لێکحاڵی  بازنه‌کانی 
پانتایی خاڵه‌ هاوبه‌شه‌کانه‌ بۆ به‌یه‌که‌وه‌ هه‌ڵکردن و ڕێز له‌ 
)خیارات(ی یه‌کتر و به‌شداریکردن له هێنانه‌کایه‌ی زه‌مینه‌یه‌ک 
بۆ ڕه‌واندنه‌وه‌ی نیگه‌رانییه‌کان و دامه‌زراندنی په‌یوه‌ندییه‌کی 
دۆستانه‌ و دراوسێیانه‌ی وه‌ک یه‌ک و دواتر هاوکاریی دوو 

قۆڵیی و چه‌ند قۆڵیی له‌ داهاتوودا.«
ده‌نگدانه‌وه‌که‌ی  هه‌ولێر،  کۆنفرانسی  دوای  ڕۆژ  چه‌ند 
راگه‌یاندنی  ئامرازه‌کانی  لاپه‌ڕه‌ی  له‌  به‌رچاوی  شوێنیکی 
ڕۆژنامه‌ی  له‌  کۆهه‌ن  سامی  دۆزییه‌وه‌.  تورکیادا  گشتیی 
)میللییه‌ت(دا بابه‌تێکی له ژێر ناوی )پێویستیی کردنه‌وه‌ی 
کۆنسووڵگه‌ری له‌ هه‌ولێر(دا سه‌باره‌ت به‌ کۆنفرانسی هه‌ولێر 
نووسی: »په‌یوه‌ندییه‌کانی نێوان هه‌رێمی کوردستان و تورکیا 

ڕۆژ به‌ڕۆژ به‌ره‌و باشیی ده‌چن و ئه‌نجامدانی ئه‌م کۆبوونه‌وه‌یه‌ 
له‌ هه‌ولێر، کارێکی نموونه‌یی بووه‌ و ده‌ستخۆشی لێ ده‌کرێت.« 
سامی کۆهه‌ن له‌ به‌شێکی تری وتاره‌که‌یدا نووسی: »پێویسته‌ چیدیکه‌ 

تورکیا خۆی له‌ کردنه‌وه‌ی کۆنسوڵگه‌ری له‌ هه‌ولێر نه‌دزیته‌وه‌.«
ئیمره‌ ئاک گوێز نووسه‌ری ڕۆژنامه‌ی )سه‌باح( له‌ بابه‌ته‌که‌یدا له‌ 
گه‌نج( سه‌باره‌ت  گه‌وره‌ی کوردستانی  برا  ده‌بیته‌  )کێ  ناوی  ژێر 
ناوه‌ڕۆکی  که‌  گه‌ڕێین  له‌وه‌  »با  نووسی:  هه‌ولێر  کۆنفرانسی  به‌ 
کۆنفرانسه‌که‌ چی بوو، خودی ئه‌وه‌ی که‌ 100 ڕۆشنبیری تورک 

بچنه‌ هه‌ولێر، بۆ خۆی ئه‌نجام و ده‌سکه‌وتێکی گه‌وره‌یه‌.«
ڕۆژنامه‌ی ستاری تورکی له‌ ڕاپۆرتی خۆیدا سه‌باره‌ت به کۆنفرانسی 
قوربانیدانی  به‌رهه‌می  که  دروستبووه‌،  نووسی: »ولاتێک  هه‌ولێر 
کورده‌کانه‌ و له‌ فڕۆکه‌خانه‌ که‌ دابه‌زین، مۆری ئه‌و وڵاته‌مان بینی‌، 
تورکیا ده‌بێ ئه‌و ناوه‌ قبووڵ بکات، چونکه‌ ڕێز نه‌گرتن له‌ وشه‌ی 

کوردستان، بێڕێزییه‌ به‌رامبه‌ر به‌ خه‌باتی کورده‌کان.«
»له  نووسی:  ژماره‌که‌ی خۆیدا  دوایین  له  ئێکۆنۆمیست،  گۆڤاری 
کۆبوونه‌وه‌که‌دا، سه‌رکۆنسوڵی تورکیا له‌ مووسڵ، له‌به‌رده‌م ئالای 

کوردستان، قسه‌ی بۆ به‌شداربووان کرد.«
به‌هاوکێشه‌بوونی  هه‌روه‌ها  ناوچه‌که‌،  و  عێراق  بارودۆخی  به‌پێی 
که‌  ده‌کرا،  چاوه‌ڕوانییه‌  ئه‌و  کوردستان،  هه‌رێمی  حکوومه‌تی 
کۆنفرانسه‌که‌ و ئاکامه‌کانی ده‌نگدانه‌وه‌ی جۆراوجۆری لێ بکه‌وێته‌وه‌. 
ئه‌گه‌ر بێتوو ئه‌م چه‌شنه‌ کۆنفرانسانه له‌ نێوان ڕۆشنبیرانی تورکیا 
له‌  به‌پێچه‌وانه‌ش‌  هه‌روه‌ها  تورکیا،  له‌  کوردستان،‌  هه‌رێمی  و 
هه‌رێمی کوردستاندا درێژه‌یان هه‌بێت، ده‌توانن ڕێگه‌خۆشکه‌ر بن بۆ 
نزیکبوونه‌وه‌ی زیاتر، که‌ له‌ ئاکامدا ده‌کرێت به‌ره‌و ئاقارێک رێنوێنی 
بکرێن، تا یارمه‌تیده‌ر بن، بۆ گواسنته‌وه‌ی په‌یوه‌ندییه‌کان له نێوان 
حکوومه‌تی تورکیا و حکوومه‌تی هه‌رێمی کوردستاندا. کۆنفرانسی 
هه‌ولێر له‌ چه‌شنی خۆیدا، وه‌کو هه‌نگاوێکی مێژوویی، سه‌ره‌تا و 
رێگه‌خۆشکه‌ر‌ه‌ بۆ هه‌نگاوه‌کانی دواتری دیالۆگ، له‌ نێوان دوو یه‌که‌ی 
سیاسی و کۆمه‌ڵایه‌تیی دراوسێدا، که تا ئه‌م دواییانه‌ ده‌رگه‌ی گفتوگۆ 

و لێدوان له‌ نێوانیاندا داخرابوو!

